
Бул макалада мектеп курсундагы көркөм өнөр предмети-
нин жыйынтыктоочу этабындагы окуучулардын билим, ык, 
машыгуулары баяндалды. Ошондой эле, программанын койгон 
талаптарына ылайык жетинчи класстын окуучулары аталган 
предметти өздөштүрүүнү аяктап жатып, көркөм жасалга 
өнөрүн, устачылык, узчулук, зергерчилик өнөрүн аркалап белги-
лүү ишмерлер жөнүндө билүүсү, архитектуралык курулуштар 
жөнүндө келечектүү образдуу кыялдануулары, улуттук баа-
луулуктардын маанисин терең түшүнүп, сыйлай билүүгө үйрө-
нүүсү жөнүндөгү маалыматтар аныкталды. Кыргыз элинин 
көп кылымдык тарыхындагы жашоо шарты, диний көз караш-
тарына байланыштуу көркөм сүрөт өнөрүнүн бардык түрлө-
рү менен алектенүүсү, ал аркылуу элдердин рухий жана социал-
дык-экономикалык турмушун чагылдыруусу, окуучулардын 
мындай баалуулуктарды көркөм сүрөт өнөрү аркылуу үйрө-
нүүсү макаланын мазмунун түзүп турат. Көркөм өнөр предме-
ти боюнча программанын мазмунунда камтылган темалардын 
негизинде окуучунун ишмердүүлүгү анализденди.  

Негизги сөздөр: сүрөт, көркөм өнөр, устачылык, узчулук, 
зергерчилик, мектеп курсу, окуучу, жыйынтыктоочу этап, 
предмет, программа, талап, окуу курсу.  

В этой статье описываются знания, умения, навыки уча-
щихся на заключительном этапе школьного курса предмета 
искусство. Также, в соответствии с требованиями програм-
мы, определены сведения о том, что учащиеся седьмых клас-
сов, завершая освоение данного предмета, овладевают худо-
жественно-декоративным искусством, ремеслом, рукоделием, 
ювелирным искусством, узнают об известных деятелях, име-
ют перспективные образные представления об архитектур-
ных сооружениях, глубоко понимают и уважают значение 
национальных ценностей. Условия жизни кыргызского народа 
на протяжении многовековой истории, занятия всеми видами 
изобразительного искусства, связанные с религиозными убеж-
дениями, отражение через них духовной и социально-экономи-
ческой жизни народов, усвоение учащимися таких ценностей 
через изобразительное искусство составляют содержание 
статьи. Проанализирована деятельность учащихся по предме-
ту искусство на основе тем, охватываемых содержанием 
программы. 

Ключевые слова: живопись, искусство, ремесло, рукоде-
лие, ювелирные изделия, школьный курс, ученик, заключитель-
ный этап, предмет, программа, требование, учебный курс. 

This article describes the knowledge, skills, and abilities of 
students at the final stage of the school course of the subject art. 
Also, in accordance with the requirements of the program, informa-
tion is determined that students of the seventh grade, completing the 
development of this subject, master the artistic and decorative arts, 

crafts, needlework, jewelry, learn about famous figures, have pro-
mising imaginative ideas about architectural structures, deeply un-
derstand and respect the meaning of national values. The living 
conditions of the Kyrgyz people throughout the centuries-old histo-
ry, the practice of all kinds of fine arts related to religious beliefs, 
the reflection of the spiritual and socio-economic life of the peoples 
through them, the assimilation of such values by students through 
the visual arts constitute the content of the article. The activity of 
students on the subject of art is analyzed on the basis of the topics 
covered by the content of the program. 

Key words: painting, art, craft, needlework, jewelry, school 
course, student, final stage, subject, program, requirement, training 
course. 

Кыргыз Республикасынын жалпы билим берүү-
чү кыргыз орто мектептеринде башталгыч класстар-
дан тартып көркөм өнөр предмети окутулат. Биз буга 
чейин көнүп калган сүрөт сабагы ушул көркөм өнөр 
предмети деп аталып калганына көп эле болду. Атал-
ган предметтин минтип аталып калышын мектептер-
де предметтерди окутуунун мамлекеттик стандартта-
ры жетиштүү аргументтер менен бекемдеген. 

Белгилүү психолог С.Л. Рубинштейндин түшү-
нүгүндө «окуучунун билим берүүнүн субъектиси ка-
тары компетенциясы анын мектептеги билим-тарбия 
процессинен алган жетишкендиктери, же болбосо, ээ 
болгон сапаттары аркылуу көрүнөөрүн» [6] айтат. 
Анын пикиринде окуучунун ээ болгон сапаттары 
анын «окуучулук компетенциясын» аныктайт.  

Көркөм өнөрдүн (искусствонун), анын ичинде, 
сүрөт өнөрүнүн каражаттары аркылуу окуучулардын 
речтик-коммуникативдик жөндөмдүүлүктөрүн ка-
лыптандыруу проблемалары Н.И. Болдырев, И.Е. 
Марьенко, С.Р. Раджабов сыяктуу орус окумуштуула-
рынын жана Д.А. Акматов, Н.Ө. Дөөлөтбаева, А.З. 
Бөлөкбаева сыяктуу кыргыз окумуштуу-методистте-
ринин бир катар эмгектеринде толук чагылдырылган. 
Аталган проблема боюнча кандидаттык диссертация-
лар да корголгон. 

Көркөм сүрөт өнөрү окуучулардын коммуни-
кативдик компетенциясын (оозеки жана жазуу речтик 
ишмердүүлүугүн, баарлашуу көндүм-адаттарын) ка-
лыптандыруу ишинде педагогикалык жана дидакти-
калык манилүү роль ойнойт. Андыктан, учурдагы 
программанын мазмунун анализдеп көрөлү. 

Көркөм өнөр предметинин колубуздагы акыркы 
программасынын (авторлору: Д.Акматов, И.Бакиров 
ж.б.) талаптарына ылайык аталган предметти би-
ринчи класстан жетинчи класска чейин окутуунун 
болжолдуу план-программасын сунуш кылган. Ага 
ылайык биринчи класста жумасына бир (жалпы 34 
саат) саат «Адам жана табият» деген жалпы теманын 
астында окутулса, экинчи класста «Көркөм сүрөт өнө-
рүнүн түрлөрү» деген жалпы теманын астында жума-
сына бир саат, үчүнчү класста 34 саат «Ата-бабалар-
дан калган мурас» деген теманын астында төрт чей-
рек, төртүнчү класста «Мурастар жана келечектеги 
дизайн» темасы, бешинчи класстын жылдык темасы 
«Көркөм өнөр жана жыл мезгилдери», алтынчы 
класстын жылдык темасы «Түстөрдүн табияттагы та-
бышмактуу сырлары» деген аталышта жумасына бир 
саат убакыт менен окутулат [1]. 

 Ал эми биздин чакан макалабыздын объектиси 
болгон класс – бул көркөм өнөр предметинин мектеп 
курсундагы жыйынтыктоочу этабы, же болбосо, 
жетинчи класс. Бул класста деле буга чейинки салт 
бузулбай, жумасына бир саат менен жыл ичинде 34 
саат окутулат экен. Мектептин жетинчи классынын, 
б.а., көркөм өнөр предметин өздөштүрүүнүн акыркы 
этабындагы жалпы тема «Адам жана сулуулук» деп 
аталып, программанын талап-критерийлерине ыла-
йык «көркөм өнөр предметинин жыйнтыктоочу клас-
сындагы окуу материалы буга чейин окуп үйрөнүл-
гөндөрдү жалпылоочу жана кеңейтүүчү мүнөзгө ээ. 
Окуучуларга бул предмет кийинки класстарда окул-
баганы менен, алган билимдер, үйрөнгөн өнөр ар бир 
инсанга өмүр бою кызмат кыла тургандыгын жетки-
ликтүү түшундүрүү зарыл. Бул класста адамдын тур-
мушундагы чыныгы сулуулуктун эмне экендигин 
жана анын маанисин түшүндүрүү. Балдардын көркөм 
табитин алардын жасаган иштеринен байкап, анализ 
жүргүзүүнүн негизинде көркөм сулуулукту сезе би-
лүү жөндөмдүүлүктөрүн өнүктүрүүгө көңүл бурулат» 
[2].  

  Программанын койгон талаптарына ылайык 
жетинчи класстын окуучулары аталган предметти өз-
дөштүрүүнү аяктап жатып төмөнкүдөй билим, бил-
гичтиктерге ээ болуулары керек: көркөм жасалга өнө-
рүнүн мурункусу, азыркысы жана келечеги, устачы-
лык, узчулук, зергерчилик өнөрүн аркалап белгилүү 
ишмерлер жөнүндө билет; жаратылыштын табыш-
мактуу кубулуштары тууралуу маалыматтарды били-
шет; архитектуралык курулуштардын келечектүү об-
раздуу кыялданууну билишет; улуттук кийимдин 
маанисин аныктайт жана сыйлай билет. Ал эми же-
тинчи класстын окуучусу ээ боло турган көндүм-
адаттар булар: адам турмушунда колдонулуп келген 

буюм-тайымдардын дүйнө элдеринин кызыгуусун 
жаратып жаткандыгын, ага карата болгон талаптарды 
ишке ашырууга багыт алат; жаратылыштын табыш-
мактуу сырлары тууралуу баарлашып, талкуулашат; 
келечек тууралуу кыялданып, түшүнүгүн билдире 
алат; кийимдерди классификациялайт, алардын жаңы 
үлгүлөрү тууралуу талкуулашат [2].  

 Программада темалардын чейректерге жайгаш-
тырылышына көңүл буруп көрөлү: Биринчи чейректе 
(сентябрь-октябрь) китеп графикасы тууралуу жалпы 
маалыматка; театр искусствосу тууралуу; цирк өнө-
рүнүн көркөм искусстводогу ролу тууралуу; адам ба-
ласынын сулуулугу табият менен гана (пейзаж) ажа-
рына чыгаары тууралуу; көркөм сулуулуктун биздин 
жашоо турмушубуздагы ролу, маниси тууралуу малы-
маттарга ээ болушат. Бул окуу материалдарын өздөш-
түрүүгө программа 9 саат караган. Экинчи чейректе 
(ноябрь-декабрь) «Жаратылыштагы табышмактуу ку-
булуштар» деген темада реферат жазуулары керек; 
эмблема туралуу түшүнүктөрүн кенейтүү, мына ар 
бир окуучу өз алдынча жана топтордо иштөө көндүм-
дөрүнө ээ болушу керек; силует (көлөкө) жана табыш-
мактуу тамчылар тууралуу маалымат алышат; папье-
машье, жемиштер, бет каптар (маска) тууралуу маа-
лыматка ээ болуу; шрифттер жана алардын түрлөрү 
тууралуу маалымат; панно. «Жаңы жылыңыздар ме-
нен!» темасында иштөө усулдарына ээ болушат. Бу-
ларды өздөштүрүүгө программа сегиз саат караган. 
Үчүнчү чейректе (февраль-март) жаратылыштагы 
жаныбарлар жана алардын салган үйлөрү тууралуу 
маалымат; архитектура; «Боз үй жана табият» темасы; 
архитектура, келечектеги фантастикалык курулуштар 
тууралуу маалымат; «Орто Азия архитектурасы» де-
ген темада реферат жазуу; «Суу астындагы жашоо» 
темасында кыялдануу (фантазия); «Дизайн» темасы; 
кагаз пластикасы (открытка, архитектура); «Бедиз» 
деген эмне (рельеф, баральеф, горельеф); «Кел, Ноо-
руз» майрамдык маанайдыгы айлана чөйрөнү жашыл-
дандырууга арналган плакаттар менен иштөө көндүм-
дөрүнө ээ болушат. Буга программа тарабынан жалпы 
он саат убакыт каралган. Ал эми төртүнчү чейректе 
(апрель-май) «Ата Мекенди коргоо» деген темада со-
гуштук (баталдык) окуяларды камтыган жанр туура-
луу маалымат; көркөм өнөр жана музыка дүйнөсүнө 
арналган композиция тууралуу; «Кыргыз жери» тема-
сында пейзаж тартуу; монотипия техникасы тууралуу 
билим-билгичтиктер; белекке берилүүчү сувенирлер 
тууралуу маалымат; нумизматика (тыйын, медаль) 
тууралуу маалыматка ээ болуу; улуттук баалуулуктар 
боюнча аткарылган иштерди жыйынтыктоо; сатык-
көргөзмө уюштуруу иштери. Буларга программа жал-
пы сегиз саат убакыт караган. 

 Эгерде көркөм өнөр предметинин мектеп курсу-
нун максатына ылайык «жалпы билим берүүчү орто 
мектептеринде көркөм өнөр предметин окутуунун 
максаты – курчап турган дүйнөнүн көрүнүштөрүн, 
кубулуштарын көркөм кабылдоого, андагы жан-
жаныбарларга аяр мамиле кылып, камкордук көрүүгө, 
адам баласынын турмушундагы ак-караны ажырата 
билип чын дилинен эмгектенгенге, көркөмдүктү, су-
луулукту өз колдору менен жарата билүүгө окуучу-
ларды үйрөтсө, ошондой эле, жаратылышты, тарыхый 
жана маданий эстеликтерди коргоого, курчап турган 
чөйрөнү көркөмдүк жактан байытууга окутуп, шык-
тандырып активдүүлүккө багыттаса, көркөм өнөр 
предметин окутууда окуучуларды гумандуулукка, то-
леранттуулукка, өз мекенин сүйүүгө, коргоого, өз эли, 
өлккөсү менен сыймыктанууга тарбияласа» окуучу-
лардын алган мындай билимдери максатка ылайык-
туу деген бүтүмгө келүүгө болот [2]. Эми ошол мак-
сатты ишке ашыруу үчүн предмет кандай милдеттери 
аткарышы керек: көркөм өнөргө болгон кызыгуу-
ларын арттырып, чыгармачылык шыгын өнүктүрүү; 
улуу муундардын мурастарын баалап жана сактай 
билүүгө умтулуу, алар менен сыймыктануу сезимде-
рин тарбиялоо; көркөм маданияттын кубулуштарын 
жана алардын коомдогу ролун түшүндүрүү; көрүү се-
зими аркылуу кабыл алууну, түстөрдү талдай билүү-
нү, композициялык маданиятты, кеңири ой-жүгүртүү-
нү, байкоо аркылуу элестете билүүнү өнүктүрүү; көр-
көм өнөр боюнча билимдерин, билгичтик жана көн-
дүмдөрүн калыптандыруу; алган билимдерин күндө-
лүк жашоо-турмушунда көркөм-сулуулуктун мыйзам 
ченинде колдоно билип, аткарган иштеринен ырахат 
алуу сезимин өстүрүү; көркөм өнөр багытында кесип-
тик багыт алуусун камсыз кылуу; көркөм өнөр пред-
метинин коомдогу жана жашоо турмушубуздагы маа-
нисин, баалуулугун түшүндүрүү болсо, анда окуу-
чулар төмөнкүдөй билим, билгичтик жана көндүм-
адаттарга ээ боло алышат: 
• Жумушчу орунду туура уюштуруп, түрдүү көркөм 

сөз каражаттары менен иштегенди үйрөнүшөт; 
• Сүрөт өнөрүнүн түрлөрүн жана жанрларын били-

шет; 
• Көркөм чыгарманы талдоонун эрежелерин өздөш-

түрүшөт; 
• Көркөм өнөр жана өнөр таануу терминдерин би-

лишет; 
• Сүрөт өнөрүнүн (живопись, скульптуранын) жана 

архитектуранын ар кайсы түрлөрүн, өзгөчөлүктө-
рүн айырмалай алышат; 

• Өзүнүн чыгармачыл ой туюмун, кыялын жүзөгө 
ашыруу үчүн ар түрдүү ыкмаларды пайдаланы-
шат; 

• Көркөм өнөрдүн негизи мыйзамдарын: жайгашты-
руу (компоновка), перспектива, деңгээл сызыгы, 
ыргак, түс, өң, композиция жана башкаларды кол-
доно билип жана аларды өз чыгармачылыгында 
пайдаланышат; 

• Чыгармачылык аркылуу өз дараметин ачып, туюн-
та билишет; 

• Дүйнөлүк жана Ата мекендик маданияттын чыгар-
маларына карата өзүнүн нарктуу (баалуулукка не-
гизделген) оюн жана мамилесин айтып берүү, тал-
доо боюнча болгон сөз байлыктарын арттырышат; 

• Дүйнөгө карата мамилесин, көз карашын өзүнүн 
чыгармачылыгы аркылуу билдиришет; 

• Кыргыз элинин тарыхый, маданий жана көркөм 
салттарын сыйлоо, Кыргызстандагы бардык элде-
ринин чыгармачылык мурастарын баалап, сакта-
ганга үйрөнүшөт.  

• Алган билим, ык, көндүмдөрүн чөйрөнү эстетика-
луу түрдө уюштурууда пайдалана билүүсү, окуу-
чулардын чыгармачылыкка болгон кызыгуусун 
арттырууга чоң өбөлгө түзөт. 

Ошентип, жалпы билим берүүчү кыргыз орто 
мектептеринде көркөм сүрөт өнөрүн толук өздөштүр-
гөн окуучу жогоруда саналган билимдерге, билгич-
тиктерге, көндүм-адаттарга ээ болсо, анда республи-
када жалпы билим берүү мызамы, предмеетик билим 
берүү концепциясы жана окуу программасынын та-
лаптары толук аткарылды деп кесе айтууга толук не-
гиз бар. Анткени, көркөм өнөр боюнча иштелип чык-
кан программа окуучулардын эстетикалык билимин 
жогорулатууда улут маданиятынын баалуулугунун 
негизин билүү аркылуу дүйнөлүк көркөм маданиятты 
үйрөнүүгө жол ачат. Көркөм өнөр башка предметтер-
ден айырмаланып өзүнүн универсалдуулугу жана 
түрдүү улуттардын өзгөчөлүгүн эске алганы менен 
баалуу. Предметтин мектептеги ар бир баскычынын 
максаттарын, милдеттерин эске алганда окуучулар 
көркөм өнөрдүн негизги түрлөрүн аңдап-билип, чы-
гармачылык изденүү иштерине болгон ой жүгүртүүсү 
кеңейет. Бул алардын чыгармачыл дареметин ачууга 
жана көркөм ишмердикти ишке ашыруу ыкмаларын 
өздөштүрүүсүнө өбөлгө түзөт. Жалпы адамзаттык жа-
на улуттук маданиятты окуп-үйрөнүү көркөм чыгар-
маларын талдоо окуучулардын маданий ар түрдүү-
лүктү баалап, өзүнүн маданий шайкештигин аныктоо-
го үйрөтөт. Көркөм мурастарды талдоо акыл-эс жагы-
нан жетилүүгө көмөктөшүп, эмоциялык, эстетикалык 
тажрыйбаны өздөштүрүү аркылуу көркөм табиттерин 
калыптандырат. «Көркөм өнөр» (искусство) - билим 
берүү тармагынын алкагында окуучулардын көркөм 
эстетикалык дүйнө таанымын алардын жалпы адам-

заттык жана улуттук маданият дөөлөттөрүн өздөштү-
рүүсү аркылуу калыптандырууга багытталат. Мектеп 
окуучуларынын көркөм табитин өстүрүүдө адам тур-
мушундагы ар кыл өнөрдүн негизинде чыгармачылык 
менен ой жүгүртүүгө, дүйнөнүн көркөмдүгүн таануу-
га, эстетикалык жактан компетенттүүлүгүнүн калып-
танышына шарт түзүп, өз алдынча маселелерди чече 
билүүгө үйрөнүшөт. Ар бир класс үчүн окуучулардын 
курактык өзгөчөлүктөрүн эске алуу менен элибиздин 
көп кылымдардан бери калыптанып келген тарыхый, 
маданий мурастарын жалпы адамзаттык дөөлөттөр 
менен айкалыштырып, түрдүү көркөм каражаттардын 
жардамы менен чыгармаларды жаратып, изденүүгө 
шарт түзөт.  

Кыргыз Республикасынын мектептеринде пред-
меттик били берүүнү жаңылоонун концепцияларында 
көрсөтүлгөндөй көркөм өнөр аркылуу окуучуларга 
эстетикалык тарбия берүү – түпкүлүгүндө чыгарма-
чыл инсанды тарбиялап чыгаруунун негизги фактору 
болуп саналат [2]. Ошентип, мектеп окуучуларында 
коммуникативдик компетенциянын жана речтик ма-
данияттын калыптануу маселелери, көркөм сүрөт 
өнөрү предметинин мазмунун толуктоо зарылдыгын 
жаратат.  

